
	2018 წლის 7 ნოემბერს საქართველოს დარგობრივი ეკონომიკისა და ეკონომიკური პოლიტიკის კომიტეტში გაიმართა კომიტეტის სხდომა, სადაც ერთ-ერთ საკითხად განხილული იქნა შპს „მაშველი 2007“-ის დირექტორის, ალექსანდრე კახიძის განცხადება (N11132, 19.07.2018), რომელიც ეხებოდა საქართველოში მიწისქვეშა მოქმედი და მშენებარე, საფრთხის შემცველი საწარმოო ობიექტების სამთო მაშველი სტრუქტურების მუშაობის გაუმჯობესების ღონისძიებების საკითხებს. 
	კომიტეტის სხდომაზე მომხსენებელმა აღნიშნა, რომ სახელმწიფოში 2007 წლამდე მოქმედებდა შსს-ს საგანგებო სიტუაციებისა და სამოქალაქო თავდაცვის დეპარტამენტის, ხოლო შემდგომ უკვე „საქართველოს ტექნიკური ზედამხედველობის სახელმწიფო ინსპექციის“ დაქვემდებარებაში არსებული სსიპ ,,სპეციალიზებული სამთო მაშველი“-ს სამსახური, რომელიც ყოველგვარი ანალიზის გარეშე, პრეზიდენტის ბრძანებულებით გაუქმებული იქნა. 	
[bookmark: _GoBack]	აგრეთვე, მომხსენებელმა დეტალურად ისაუბრა, როგორც გასული წლების, ასევე  დღევანდელი კანონმდებლობით განსაზღვრულ „სამთო მაშველი სამსახურის“ ფუნქციებზე, უფლება-მოვალეობებზე და საწარმოებში არსებულ მდგომარეობაზე. მან აღნიშნა რომ, ამჟამად მოქმედ მიწისქვეშა საშიშ საწარმოო ობიექტებს ემსახურება ობიექტების ხელმძღვანელობის უშუალო დაქვემდებარებაში მყოფი უწყებრივი სამთო მაშველი სტრუქტურები, რომელთა საქმიანობა არ არის დამაკმაყოფილებელი და  მოკლებული არიან მაღალკვალიფიციურ მართვას (მომზადება, გადამზადება, ტრენინგი, მატერიალურ - ტექნიკური აღჭურვილობა  და სხვა), დღევანდელი კანონმდებლობა არასათანადოდ ითვალისწინებს საზედამხედველო მოთხოვნებს და ვალდებულებებს შესაბამისი საქმიანობის განმახორციელებელ საწარმოებზე, ასევე გადასახედია ლიცენზირების და ნებართვების გაცემის საკითხები. 
	მიწისქვეშა მომეტებული საფრთხის შემცველ, მოქმედ და მშენებარე საწარმოო ობიექტების სამთო მაშველი სტრუქტურების მომსახურების გაუმჯობესების მიზნით, მომხსენებელმა გამოთქვა მოსაზრება საგანგებო სიტუაციების მართვის სამსახურის უშუალო დაქვემდებარებაში არსებულ,  სამეურნეო ანგარიშზე და დამოუკიდებელ ბალანსზე მყოფ სსიპ ,,სპეციალიზებული სამთო მაშველი“-ს შექმნასთან დაკავშირებით.  აღნიშნული უწყება  ხელშეკრულების საფუძველზე გააერთიანებს საქართველოს მთელ ტერიტორიაზე დისლოცირებულ სამთო მაშველ სტრუქტურებს, მიუხედავად მათი უწყებრივი დაქვემდებარებისა.
	კომიტეტზე აღინიშნა, რომ დღევანდელი კანონმდებლობით, სამთო მაშველი ნაწილების მომსახურების ვალდებულება შეეხება მხოლოდ შახტებისა და მაღაროების მიწისქვეშა გვირაბებს, ბუნებრივ გამოქვაბულებსა და მღვიმეებს, ასევე ამ საქმიანობასთან დაკავშირებულ საამფეთქებლო სამუშაოებს, ხოლო რაც შეეხება კარიერის სამთო გვირაბებს, ჭაბურღილებს, სატრანსპორტო და ჰიდროსადგურების გვირაბებს და მათ მშენებლობას, სამთო მაშველი სამსახურების მომსახურების ვალდებულება არ არის გათვალისწინებული მათი ტექნიკური რეგლამენტების უსაფრთხოების წესებში.
	კომიტეტის მოსაზრებით, ყველა სახის მიწისქვეშა სამუშაოები, დაკავშირებულია ადამიანის სიცოცხლისთვის საშიშ პროცესებთან. ესენია: აფეთქებების ან გვირაბის გაყვანის სამუშაოების დროს გვირაბის ჩამოქცევა ან ჩაქცევა, მავნე და შხამიანი პროდუქტების გამონაფრქვევი, ზვავ-საშიშროება ან მეწყერ-საშიშროება, მიწის ნაყარის ჩამოცურების და წყლის გამოხეთქვის საფრთხე, მტვერ წარმოქმნა და სხვა. აქედან გამომდინარე, კომიტეტს მიაჩნია, რომ ყველა ის საწარმო, რომელიც ახორციელებს მსგავს სამუშაოებს, სამთო-მაშველი სამსახურების გარეშე აღნიშნული სამუშაოების ჩატარება საფრთხის შემცველია.
	აგრეთვე, გამომდინარე  იქიდან, რომ დღეის დღეობით ჩვენი სახელმწიფოს ერთ-ერთ მნიშვნელოვან გამოწვევად რჩება შრომის უსაფრთხოების საკითხი, კომიტეტმა მიზანშეწონილად მიიჩნია აღნიშნული საკითხი გაფართოებულად განიხილოს საკომიტეტო მოსმენის ფორმატით, სადაც მოწვეულნი იქნებიან  შესაბამისი უწყებების და დაინტერესებული მხარეების წარმომადგენლები (2019 წლის 8 მაისი).

